
   Шур çăмха

   Юрий Сементер | Сăвă

   Вĕçтерсе пырать уй урлă

Кăлтăр-кăлтăр шур çăмха.

Çулĕ — сăрт, çырма та шурлăх,

Çамкинче ун — ыр тăмха:



Аякри тăван хыпарĕ,

Паллă мар савни сасси,

Хурăнташлăх пархатарĕ,

Сарă кун таврăнасси.



Ассинчен асли пуласлăх,

Чăваша çĕклет çунат,

Йывăрпа ĕшеннĕ халăх

Çĕнĕ вăй тупас хăват...



Чип-чипер чупса пыратчĕ

Кăлтăр-кăлтăр шур çамка,

Çил ачи те çул паратчĕ,

Пăрăнатчĕ пур тумхах.



Ним сисмен çĕртен, сасартăк,

Çырмаран е чăтлăхран

Сиксе тухрĕ тем амакĕ,

Пычĕ çапрĕ çамкаран.



Çиçĕм çиçрĕ, ăн çухалчĕ,

Кайса ӳкрĕ ыр тăмха.

Хăш синкер килсе çыхланчĕ?

Хăш синкер? Хура çăмха!

  